
					ఈ పుట అచ్చుదిద్దబడ్డది

సీతగుణంబులు చెవిసోఁకె ననఁగ - చేతివింటిగుణంబు చెవిసోఁక దిగువ

వడిరక్కసులపట్టు వదలె నన్నట్లు - పిడిపట్టు వదలినఁ బెకలి పేటెత్తి

పెళపెళధ్వనులును బెటపెటధ్వనులు - కలయ దిక్కులద్రువఁగాఁ బెల్లువిఱిగె;1940

విఱుగ రాజన్యుల విపులమానములు - పఱియలువాఱె భూభాగమంతయును

జిదిసె దిగ్గజములు శేషాహి మ్రొగ్గె - బెదరె భూతములు గంపించె లోకములు;

జనకుఁడు రామలక్ష్మణులును గాధి - తనయుండు నొగిఁ దక్కఁ దక్కినవారు,

బిట్టుల్కి మూర్ఛిల్లి పృథివిపైఁ బడిరి - నెట్టనఁ బొడము నానిష్ఠురధ్వనికి,

జనకభూవిభుఁ డంత సంతోషమంది - ఘనవిస్మయము నొంది కౌశికుఁ జూచి

‘‘నామాట దప్పక నాముద్దుకూఁతు - నీమహితాత్మున కిచ్చెద నింకఁ

దడయక పెండ్లికి దశరథాధీశుఁ - గడుసంభ్రమమున నిక్కడికి రప్పింతు”

నని దశరథునకు నత్తెఱఁగెల్ల - వినుతించి తోడ్తేర వేడ్కతో నపుడు

తనయాప్తమంత్రులఁ దడయక పిల్చి - పనిచిన పనిపూని పరువడి నేగి

జవనాశ్వములమీఁద సాకేతపురికి - దివసత్రయమున నెంతే వేగ వచ్చి
1950

తనయుల సేమంబు దలపోసి పోసి - వనరుచునున్న యవ్వసుధేశు గాంచి

వినతులై జనకభూవిభుఁ డంపినట్టి - జననుతవస్తువుల్ సన్నిధి నునిచి

“నీకుమారుఁడు శౌర్యనిధి రామచంద్రుఁ - డాకౌశికుని యాగ మర్థితోఁ గాచి

జనకుజన్నముఁ జూడఁ జనుదెంచి యందు - మునులు రాజన్యులు ముదమంది చూడ

ధర సురాసురులకు ధరియింపగాని - హరువిల్లు మోపెట్టి యవలీల విఱిచె;

విఱిచిన జనకభూవిభుఁ డిచ్చె సీత - నఱలేక తనకూఁతు నారాఘవునకుఁ

యనవుడుఁ దనమది నానంద మంది - జనపతి పెండ్లికిఁ జాటింపఁ బనిచి

బ్రియమునఁ బెండ్లికిఁ బిలువఁ బుత్తెంచె - రయమున విచ్చేయు రాజన్యచంద్ర”

జనకుమంత్రులకు నుత్సవ మొప్ప నిచ్చె - ఘనరత్నభూషణకనకాంబరములు

అఱలేనికులగురుఁ డైనవసిస్ఠుఁ - దెఱఁగొప్పఁ దావామదేవు జాబాలి
1960

ఘనునిఁ గశ్యపుని మార్కండేయు నత్రిఁ - దనరు బాంధవులను దనయమాత్యులను

నిమ్ములఁ బిలిపించి యిట్లని పలికె; - "సమ్మదం బడర విశ్వామిత్రునొద్దఁ

దేజంబుతోడ విదేహదేశహమున - రాజిలుచున్నారు రామలక్ష్మణులు;

అందు రాముఁడు రాజు లందఱు చూడ -నెందు నసాధ్యమౌ నిందుశేఖరుని

చాపంబు విఱిచిన జనకుండు సీత - నేపార రామున కీనిశ్చయించి

యెలమిఁ బెండ్లికిని మ మ్మేగుదెమ్మనుచుఁ - బొలుపార నిట వీరిఁ బుత్తెంచినాఁడు.

జననుతం బగుఁగదా జనకుసంబంధ" - మనిన నందఱు మెచ్చి యమ్మఱునాఁడు,




దశరథుఁడు మిథిలకుఁ బోవుట


మొగి వసిష్ఠాదిసన్ములతోఁగూడఁ - దగు బంధరాజన్యతతులతోఁగూడ

		 ఈ పేజీలో చివరి మార్పు 31 డిసెంబరు 2023న 21:18కు జరిగింది.
	పాఠ్యం క్రియేటివ్ కామన్స్ అట్రిబ్యూషన్/షేర్-ఎలైక్ లైసెన్సు; క్రింద లభ్యం
అదనపు షరతులు వర్తించవచ్చు.
మరిన్ని వివరాలకు వాడుక నియమాలను చూడండి.

